
 طالبان د امریکا نیابتي ډله
 )دویمه برخه(

 
 ترهګرۍسره مبارزه؛ د پاکستان او امریکا مشترکه دوه مخې لوبه 

 
ملاتړ له امله نور د  د سپټامبر له خونړۍپېښې وروسته دا فکر چې ګواکې پاکستان له طالبانو او ترهګرو ډلو سره د 

ؤ چې پاکستان او امریکا کاملاً سره  امریکا هغه پخوانی نژدې دوست هیواد نه دی، یوه ستره اشتباه وه. حقیقت دا  
همغږي و، د طالبانو پرضد له عملیاتو نیولې د طالبانو تر ملاتړه، دواړه د امریکا او پاکستان په همغږۍ کیدل. دواړو 
دوه مخې لوبه کوله، په ښکاره یې یو څه کول او په حقیقت کې بل څه، خو دا دوه مخي د افغانستان او نړۍ سره وه،  

 پاکستان خپلو کې سره ښه جوړ او همغږی وو. امریکا او
افغانستان فکر کاوه چې ترهګرۍ سره مبارزه کې افغانستان او امریکا سره ستراتیژیک ملګري دي، خو حقیقت دا و  

 ستراتیژیک ملګری و، او دی!   نچې امریکا د افغانستان نه، بلکې د پاکستا
د سپتامبر یوولسمې پیښې نه وروسته کله چې امریکا له طالبانو وغوښتل اسامه بن لادن ورته وسپاري، نو په ښکاره  
د پاکستان د پوځیانو یو هیئت هم کندهار ته راغی ترڅو ملا عمر ته قناعت ورکړی چې اسامه باید امریکا ته وسپارل  

یو پلاوی هم راغلی و، ویل کیږی د دې پلاوي غړو ملا عمر  شي. د پوځیانو دهیئت سره یو ځای د پاکستاني علماو
تشویقاوه چې اسامه امریکا ته ونه سپاري. دا هر څه د امریکا په خوښه کیدل،په ښکاره امریکا هڅه کوله اسامه بن  

درلود  یو متقاعد مشر خپله یوه مرکه کې وایی چې امریکا نیت نه   ISIلادن ونیسي خو په حقیقت کې داسې نه وه. د 
 چې اسامه بن لادن ونیسی، هغه وایي: 

) د آي ایس آي پخوانى مشر متقاعد جنرال ضیاالدین چې د نواز شریف لخوا د پاکستان لوی درستیز هم وټاکل شو  
خو یواځې دوه درې ساعته وروسته پر نواز شریف د جنرال پرویز مشرف د کودتا له امله ضیاالدین هم جبراً تقاعد  

یي چې د سپتامبر د یوولسمې له بریدونو وروسته مي ته سوق کړای شو، له جیو نیوز سره په خپلې یوې مرکې کې وا
دویم ځل ملا عمر ولید، چې ملا عمر ته مې وویل اسامه بن لادن تروریست دى، راته ویي ویل )توریست؟( او ما  
ځواب ورکړ  نه، تروریست یانې ډیر بداو ورانکارى سړى او په دې تورن دى چې په امریکا کې یي غبرگ برجونه  

 ا ته یي وسپاره. نړولي، امریک
ملا عمر وویل چې اسامه زما په ستوني کې هډوکى دى که باسم یي او که یي پریږدم په دواړو حالاتو کې مرم، که  

 اسامه باسم نو طالبان به ما ووژني. 
جنرال ضیاالدین وایي چې کله مې ملا عمر دې ته قانع کړ چې اسامه وباسي نو هغه وویل چې د افغانستان، پاکستان،  

مې بریدونه کړي دي ودې نیول  ١١سعودي او امریکا گډ کمیسیون دې جوړ شي او که ثابته شوه چې اسامه د سپټامبر  
 شي او باید سزا ورکړای شي(. 

 خو دغه جنرا ل وایي چې امریکا نه غوښتل اسامه  بن لادن ونیسي.  
 په همدې اړه ښاغلی کریم خرم پخپل کتاب څلویښت کاله په توپان کې د عبدالحی مطمئن له قوله لیکي: 

)د طالبانو د سقوط نه لږ مخکې چې امریکا لا یرغل نه وکړی، پاکستان نه دوه پلاوي کندهارته لاړل چې ملا محمد 
 عمر له امریکا سره معاملې ته چمتو کړي.

لومړنی پلاوی د آی ایس آی د مشر جنرال محمود احمد په مشرتابه کندهار ته لاړ........ جنرال محمود له ملاعمر  
سره خبرو کې وویل چې امریکا یو ډیر لوی اقتصادی او او نظامي ځواک دی، سیمې ته د راتلو پلمې لټوي له هرې  

 لارې چې کیدای شي باید دغه پلمه په لاس ورنکړل شي. 
 د پاکستانیانو دوهم پلاوی د دیني عالمانو او پوځیانو ګډ پلاوی و.

په دې پلاوي کې د پاکستان د وفاق المدارس مسئول مولانا سلیم الله خان، شیخ الحدیث مولانا حسن جان، مولانا محمد 
تقي عثماني او مولانا شیر علي شامل و. په دې ناسته کې هم ملا عمر په خپل پخواني دریځ ولاړ و. د هغه دلیلونه  

ي او ملا عمر ته یې وویل الله ستا ټټر همدې ته پرانستی، خداې  سبب شول چې مولانا سلیم الله خان اوښکې تویې کړ

دې په لورې شه او خداې دې موږ ته هم د شهادت مرګ را په برخه کړي» یانې په دې توګه یې ملاعمر تشویقاوه  
 چې باید اسامه بن لادن امریکا ته ونه سپاري«(.

پرته له دې بحث چې د سپتامبر پیښه څرنګه او ولې  رامنځته شوه، ځینې خو حتی شک لري چې په دې پیښه کې د  
امریکا قصدي غفلت وجود لري، خو په هر ترتیب د سپتامبر پیښې یو استثنایي او فوق العاده فرصت رامنځ ته کړ  

 ځل د روسیې د نفوذ ساحې ته ور ننوځي. چې امریکا افغانستان ته عسکر راولیږي، یو غربي قوت په لومړي 
امریکا هرو مرو غوښتل د دې ځانګړي فرصت نه د خپلو سوق الجیشي موخو په خاطر ګټه واخلي، او همداسې یې  
وکړل. یو شمیر د نظر خاوندان وایی که ملا محمد عمر اخوند اسامه بن لادن امریکا ته سپارلی وای او یا یې له  

موندلی چې په افغانستان یرغل وکړي. خو ځینې نور  هېواده ایستلی وای، نو امریکا به دا پلمه او مشروعیت نه وای 
وایي کله چې د انرژۍ د انتقال په اړه د یونیکال شرکت خبرې ناکامه شوې امریکا دا تصمیم نیولی و چې افغانستان  

 ته خپل عسکر ولیږی، امریکا په هر صورت غوښتل په افغانستان یرغل وکړي. 
ملا عبدالسلام ضعیف په پاکستان کې د طالبانو پخواني سفیر په خپلې یوه تازه مرکه کې ویلي د ملا محمد عمر لخوا 
نیولی و چې  په هر ترتیب دا تصمیم  نه وه، ځکه چې امریکا  نه سپارل کومه اشتباه  ته د اسامه بن لادن  امریکا 

دې کرښو لیکوال( په دې اړه خبرې کړې هغه هم ورته    افغانستان ته راشي. له شهید وحید مژده سره هم چې ما)د
 نظر درلود.  

د سعودی عرب د استخباراتو پخوانی رئیس ترکی الفیصل په خپله یوه تلویزیوني مرکه کې وایي، چې امریکا په هر  
قیمت غوښتل اسامه بن لادن ونیسي. هغه وایي ما دا خبره ملا محمد عمر ته وکړه خو هغه ونه منله، ځکه چې دا  

دښمن ته وسپاري. دوی استدلال کاوه چې امریکا لا   خبره د هغه په قول د پښتونولۍ خلاف وه چې خپل میلمه د هغه
دمخه د تمدنونو د جګړې تیوري وړاندې کړې، چې دهغې په اساس د شوروی اتحاد له پرځیدو وروسته د ایډیالوژیو  
جګړه پای ته رسیدلې او اوس به جګړه د اسلامی تمدن او غربی تمدن ترمنځ وي. نو امریکا محض پلمه غوښته او 

 پېښې دا پلمه ورکړه. د سپټامبر 
 ښاغلی عبدالکریم خرم هم په خپل کتاب څلویښت کاله په توپان کې په دې اړه لیکي:

مې په برلین کې یوه غونډه جوړه شوه، امریکایانو په دې غونډه کې ژمنه وکړه چې د یو  ۲۰مې تر  ١۷)د جولای له 
پراخ بنسټه حکومت له جوړیدو سره به افغانستان ته زیاتې نړیوالې مرستې پیل شي او د پایپ لاین د غځولو کار به  

سفیر ټام سیمون له قوله وویل   شروع شي. خو نیازبیګ چې په دې غونډه کې د پاکستان استازیتوب کاوه د امریکا د
چې که داسې ونشي نو امریکا چمتو ده چې پوځي ځواک وکاروي. دا په دې معنا چې واشنګتن د سپتامبر له یوولسمې 

 له پیښو پخوا هم د دې امکان لیدو چې په افغانستان کې مداخله وکړي او د طالبانو خلاف له ځواکه کار واخلي(
پاکستان هم په دې دوه مخیتوب کې له امریکا سره ملګری و، هم یې افغانستان ته پلاوي رالیږل چې باید اسامه بن  
لادن امریکا ته وسپاري او هم بیا همدې پلاویو په پټه ملاعمر تشویقاوه چې اسامه ونه سپاري ترڅو د امریکا لخوا د  

 افغانستان نیولو ته زمینه مساعده شي. 
 

 : اسامه او امریکا
شول، حکومت یې نسکور شو، د القاعده یو ستر شمیر غړي ونیول یا و وژل شول خو خپله اسامه ونه  طالبان مات 

نیول شو، په توره بوړه کې چې فکر کیده هلته اسامه او ملګري یي پټ شوي، د امریکایانو او متحدینو لخوا ډیر ستر  
ه، وروسته دا شکونه پیدا شول او په  عملیات ترسره شول خو اسامه وکولای شول وتښتي، دا ډیره حیرانوونکې و

نړیوالو رسنیو کې داسې راپورونه خپاره شول چې ګواکې امریکا قصداً اسامه ته لار ورکړه چې وتښتي. په دې اړه  
په غربی رسنیو کې ډیر راپورونه خپاره شول چې په توره بوړه کې اسامه بن لادن د امریکایي عسکرو د ډزو په  

ریده چې د پورته مقاماتو لخوا د قوماندې د نه شتون له امله پریښودل شو چې له تورې  رینج کې و خو داسې ښکا
 بوړې پښې سپکې کړي. 

له تورې بوړې کنړ ته لاړ، ډیره موده هلته دخپلو زامنو او نژدې دوستانو سره میشت و، ګلبدین حکمتیار   اسامه 
ورسره لیدنې کتنې کولې خو امریکایی استخبارات نه خبریدل!؟ له کنړه پښتونخواه ته لاړ بیا یې ایبت اباد کې ځمکه 

او    ISIه نژدې ګاونډ کې یو عالیشان کمپلیکس جوړ کړ، نه  واخېسته او هلته یې د پاکستان د یو پوځی مرکز سره پ
پرې خبر شول. حال دا چې  ټول خبر وو خو نه یې غوښتل اسامه ونیسي یا یې له منځه یوسي، مګر کله    CIAنه  

انتخاباتي کمپاین   اوباما  بلې خوا د  له  او  نه و  ناروغه شو، ګوښی شو نور یې د استعمال مورد موجود  چې اسامه 
 ې یوې سترې بریا ته اړتیا درلوده نو بیا اسامه وموندل شو او و وژل شو. همداس

دوولس تنه لوړ پوړي چارواکي له اسامه بن لادن   ISIویکی لیکس کې د خپرو شوو راپورونو په اساس، لږ تر لږه د  
کال کې ویکې لیکس ویب پاڼې د اسامه بن لادن او د پاکستان د استخباراتي چارواکو   ۲۰١۲سره په تماس کې وو. پر  

ترمنځ د تماسونو په اړه مالومات خپاره کړل. د ویکې لیکس له مخې سټریټ فار خصوصي امنیتي کمپنۍ وایي په  
تر    ISIاراتو د ادارې  هغه اسنادو کې چې د اسامه بن لادن په کور کې ترلاسه شوي، ښکاري چې د پاکستان د استخب

 دوولسو تنو په ایبټ اباد کې د اسامه بن لادن د هستوګن ځای په اړه مالومات درلودل.  
نه ده لږ ترلږه دوولس لوړپوړي   پاکستان سره څومره ژورې استخباراتی اړیکې لري، ممکنه  له    ISIامریکا چې 

 افسران دې د اسامه له ځایه خبر وي خو امریکا دې خبر ونلري. 

ژلو له عملیاتو خبر نه درلود،  سره له دې چې هم پاکستان وایی او هم امریکا وایی چې پاکستان داسامه بن لادن د و
یو څیړنیز ژورنالست وروسته ولیکل چې دغه عملیات د پاکستاني پوځیانو    Seymour Hershخو سیمور هرش 

په همغږۍ ترسره شوي وو. نوموړی لیکي چې امریکایانو د اسامه د اوسیدو او ژوند د ځای په اړه پاکستانیانو ته  
 معلومات ورکړل او هغوي یې خبر کړل چې د اسامه د وژلو اراده لري. 

هغوی دغه مساله له لوی درستیز پرویز کیاني او د آی ایس آی له رئیس احمد شجاع پاشا سره شریکه کړه او همکاري  
 یې ترې وغوښته. 

د پاکستانیانو ځواب د اسامه بن لادن د ساتنې په باب دا ؤ چې نوموړی یې د القاعده او طالبانو د غړیو د کنترول 
 لپاره د برمته په څیر ساتلی ؤ. »افغانستان څلویښت کاله په توپان کې«.

یانې پاکستان منلې وه چې د اسامه د اوسیدو له ځایه خبر ؤ، ښکاره ده چې که پاکستان دا مالومات درلودل نو امریکا  
هم درلودل خو اسامه یې د جګړې د دوام په پار ترڅو جنګیالی روحیه ولري نه واژه، مګر کله چې د امریکا خپلو 

 ګټو تقاضا شوه چې باید و وژل شي، نو و وژل شو. 
خو نه ملاعمر ونیول شو، نه اسامه     د طالبانو او القاعده دریمه درجه رهبري او قومندانان نیول کیدل او وژل کیدل

او نه الظواهري، مګر کله چې یې ضروت له منځه لاړ پر خپل وخت یې هغوی هم له منځه یووړل. یانې دا جګړه 
 کاملاً د امریکا او پاکستان په کنټرول کې جګړه وه، او د دوې د ګټو په اساس رهبري کیده او پرمخ تلله. 

 
 امریکا بیرته جګړه پیل کړه

امریکا افغانستان ته د شمالي ټلوالې په مټ او د پاکستان په ګډه همکارۍ راغله، امنیت راغی بیا رغونه پیل شوه، خو  
دوه درې کاله وروسته ورو، ورو بیا جګړه پیل شوه. په پاکستان کې د طالبانو مراکز جوړ شول، هلته ورته نظامي 

 روزنه ورکول کیده، د ټپیانو درملنه یې کیده.  
د طالبانو حکومت نسکور شو، خو امریکایانو تصمیم نیولى وو چې د ترهګرۍ د له منځه وړلو پرځاى، په سیمه کې 
د خپلو ستراتیژیکو سیالیو سرته رسولو لپاره له ترهګرۍ د یوې وسیلې او وسلې په توګه کار واخلي، نو لازمه وه  

ای شي او جګړه بیرته پیل شي. په همدې خاطر د  مات شوی طالب بیرته را ټول شي، منسجم شي، جګړې ته اړ کړ
اسامه په نیولو کې عمدي غفلت وشو او په همدې خاطر طالب  اړ کړای شو چې بیرته ټوپک واخلي او پاکستان د  
امریکا په لارښوونه له طالبانو سره مرسته پیل کړه، دا خبره په هرترتیب د پاکستان په ګټه وه، له یوې خوا یې د  

ړل شوې پروژه سر ته رسوله او له بلې خوا طالب چې په افغانستان کې د پاکستان سرمایه ګڼل کیده،  امریکا ورک
 بیرته یې ځواکمنیدو ته لار جوړیده. 

عارف سروري چې د افغانستان د ملي امنیت پخوانی رئیس او د نظار شورا مهم غړی دی، له افغانستان انټرنشنل  
 نه اراده نه درلوده چې طالبان کاملاً محوه کړي. ۲۰۰١رادیو سره پخپله یوه مرکه کې وایی چې امریکا له هماغه  

سروري وایي د امریکا دیموکرات ګوند او پاکستان د طالبانو په جوړیدو کې مهمه ونډه درلوده، چې هدف یې هند ته  
د افغانستان له لارې د ترکمنستان د انرژۍ انتقال وو. دې وایی چې داخبره د امریکا د بهرنیو چارو مرستیال وزیر  

 په یوه پټه لیدنه کې احمد شاه مسعود ته هم کړې وه. 
مشورتي مرکز    -مرحوم مولوي ارسلا رحماني چې د طالبانو د مشرۍ یو مهم غړې ؤ، له ماسره د  افغان څیړنیز

لپاره  په یوه مرکه کې وویل چې کله حامد کرزى کندهار ته راغی د ملاعمر په هدایت یوشمیر طالب چارواکي د 
جگړه وکړي او غواړي په سوله ییزه توگه په   هغه مبارکۍ ته ورغلل، د طالب مشرانو پیغام داو چې نور نه غواړي

په سبا یي   ته عامه بښنه اعلان شوه، خو عملاً  خپلو کلیو کې و اوسیږي، سره لدې چې د حکومت لخوا طالبانو 
امریکائیانو د طالبانو په نیولو پیل وکړ، او په دې توگه یې طالبان دې ته اړ ایستل چې بیرته ټوپک راواخلي اوجگړه  

د مولوي ارسلا رحماني خبره لا پخه هغه وخت شوه چې د افغانستان  پخواني جمهور رئیس حامد کرزي پیل کړي. 
د سولې ملي مشورتي جرگې په پرانېستغونډې کې په همداسې یومفهوم د یو لیک یادونه وکړه چې ملا عمر ورته  

ې چې طالبان یي بیرته جگړې  لیږلې ؤ. حامد کرزي په څرگنده توگه وویل چې دا زموږ د حکومت ناسمې کړنې و
 ته اړ کړل.  

یانې افغانستان ته د راتگ په هماغه اوله ورځ امریکا نه غوښتل چې په افغانستان کې جگړه له منځه لاړه شي، بلکې  
د امریکا کړنه سبب شوه چې په افغانستان کې جگړه بیرته پیل شي. په افغانستان کې د جگړې بیا پیلیدلو، اوږدیدنې  

کا د نه پام اصلي لامل هم د امریکا لخوا د جگړې د اوږدولو او د کرښې هاخوا د ترهگرۍ اصلي مراکزو ته د امری
 هڅه گڼل کیږي. 

همغهه وخت ویسا ورځپاڼې د پاکستان د نداې ملت اوونیزې په حواله ولیکل چې د امریکا درې ډلې غواړي امریکا 
په جگړه او بحران کې پاتې شي؛  د ملي امنیت سلاکار جیمز جونز د تیلو لابي، د وسلو لابي چې مشر یې رابرت  

.دا درې واړه ډلې د مک کرستال مخالفین وو.  گیټس دى او د یهودانو لابې چې  ولسمشر جوبایډن یي مشري کوي
 دغه درې واړو ډلو یو له بل سره همکاري هم درلوده او رقیبان هم وو. 

همدا پوښتنه ما د مولوي سلام ضعیف چې د طالبانو د لومړنۍ واکمنۍپر مهال په پاکستان کې د طالبانو سفیر و، د  
کابل نیوز لپاره په یوه مرکه کې وکړه. سلام ضعیف ومنله چې طالبانو، نه غوښتل بیرته جګړه وکړي. د طالبانو  

و  خپل عادي ژوند ته ادامه ورکړي. خو د امریکا او د تصمیم وو چې بیرته خپلو کورونو او مدرسو ته ستانه شي ا

وخت د حکومت سیاستونو او کړنو طالبان دې ته اړ کړل چې بیرته جګړه پیل کړي. نو په طبیعي توګه یو بل سوال  
چې دلته پیدا کیږی، هغه د جګړې د مشروعیت سوال دی. دا جګړه د چا ده؟ او د چا په ګټه ده؟ کله چې طالب جګړه  

ا د امریکا جګړه ده او د امریکا په ګټه ده، یانې طالب  نه غوښته او جګړه بیرته امریکا پیل کړه، خو مانا دا چې د
چې کومه جګړه کوي، هغه په حقیقت کې د امریکا ضد جګړه نه ده، بلکې د امریکا د ګټو لپاره جګړه ده. ضعیف 
صاحب په دې لږ احساساتی شو چې ګواکې کوم طالبان چې وژل کیږی هغه د امریکا د ګټو لپاره وژل کیږي نو ویې  

 طالبان جګړه ونکړي نو د امریکا اشغال به تل پاتې شي.  ویل: که
حقیقت دا دی چې امریکا بیرته جګړه پیل کړه او طالب د امریکا د ګټو لپاره جګړه کوله، وژل یې کول او وژل کیدو.  
د طالبانو د تخلیق هدف همدا و چې وکولای شي دلته دغرب ګټې وساتي. طالب د امریکا ضد نه بلکې د امریکا یوه  

 یلق شوې او په همدې منظور بیرته واک ته ورسول شوه. نیابتي جنګیالۍ ډله ده چې د غرب د منافعو په خاطر تخ
سوات کې د پاکستاني پوځ د بې رحمانه عملیاتو نه وروسته د طالبانو مشر مولانا فضل الله چې په مولانا رادیو یي  

( د نومبر په میاشت کې د ده د بې درکه کیدو خبرونه خپاره شول چې د ده  ۲۰۰٩هم شهرت درلود بې درکه شو. )
تائید شول. د   یو  کال    ۲۰١۰دخپلو ملگرو قومندانانو لخوا هم  پاکستاني رسنیو د  په وروستیو کې ځینو  د جنوري 

برتانیوي اخبار دي میل په حواله ولیکل چې مولانا فضل الله له خپلو مهمو کسانو سره د بلیک واټر لخوا د سیمې د  
 استخباراتي ادارو په مرسته افغانستان ته ولیږدول شو. 

د دې خبر په تفصیل کې راځي چې فضل الله سخت ټپي ؤ، افغانستان ته تر لیږد وروسته په بگرام کې د امریکایانو 
په اډه کې د هغو درملنه وشوه او وروسته دخپلو څو تنو ملگرو سره د نورستان په کامدیش کې میشت شو. د دې 

په لومړي ځل د طالبانو لاس ته ولویده، د نورستان  پیښې څخه پینځه میاشتې وروسته کله چې د برگ مټال ولسوالۍ  
دهغه وخت والي جمال الدین بدر په جلال آباد کې په یوې خبري ناستې کې ادعا وکړه چې د نورستان د برگ مټال 

 پر ولسوالۍ د طالبانو مشر مولانا فضل الله  د خپلو درې سوه ملگرو سره یرغل کړیدى. 
برگ مټال د خپل ستراتیژیک موقعیت له مخې د افغانستان شمال ته د بې امنیو د لیږد او دیو خوندي پناه ځاي په توگه 

 فوق العاده مهمه سیمه ده، افغان څیړنیز او مشورتي مرکز په خپل یو تحلیل کې د برگ مټال په اړه  وایي: 
کال د جوزا په اتمه نیټه د نورستان ولایت د برگ مټال ولسوالۍ د پنځو ورځو سختو جگړو څخه وروسته   ١٣٨٩)د 

د مخالفینو لاس ته ولویده. ځینې بهرنۍ رسنۍ لیکي چې  برگ مټال یوه لرې پرته ولسوالي ده او کوم ستراتیژیک  
 اهمیت نلري. 

برگ مټال د نورستان ولایت ولسوالې ده چې که له یوې خوا د ډیورنډ کرښې سره نژدې پرته ده، له بلې خوا د برگ  
 مټال له لارې کیداي شي د افغانستان اته شمالي او شمال شرقي ولایتونو ته تگ راتگ وشي. 

برگ مټال اته لارې چترال ته لري، همدا رنگه برگ مټال  کنړ، لغمان پنجشیر او بدخشان ته لار لري، له برگ مټال  
 څخه د بدخشان زیباک ولسوالۍ، کران او منجان او نورو سیمو ته هم لار تللې ده. 

نو که برگ مټال د مخالفینو لاس ته لویږي ، مخالفین په ډیره اسانۍ کولاي شي د افغانستان شرقي، شمالي ولایتونو 
 او بالاخره د منځنۍ اسیا او د چین سنکیانگ ولایت ته لار پیدا کړي.  

برگ مټال مخالفینو ته خورا زیات اهمیت لري، د برگ مټال جغرافیایي جوړښت داسې دى چې دلته هوایي بریدونه  
او په تیره بیا د بې پیلوټه الوتکو بریدونه دومره اغیزمن نه دي، په ځمکنۍ جگړې کې هم پر برگ مټال برید خورا 

 ده(. گران کار او دفاع ترې اسانه 
د اګست او سپتمامبر میاشتو کې د ګلګت بلتستان او چترال کې چې څه پیښې وشوې او دلته  ۲۰۲٣په دې وروستیو 

TTP    ،کوم پراخ عملیات وکړل، څرګندوي چې له هماغه وخت نه دلته په ټوله سیمه کې د بې امنیتی تابیا نیول کیده
 د نورستان او بدخشان نه نیولې تر ګلګت، چترال او باجوړه  د راتلونکې لوبې لپاره مهم ځایونه ګڼل کیږي.

 
 د جګړې پیاوړي کول، جګړې ته انګیزه ورکول 

په افغانستان کې د جګړې د ادامې لپاره د خپلې یوې ستراتیژیکې سرمایې په توګه د طالب بیا پیاوړي کول اړین و.  
د طالب رهبري وساتل شوه، نه ونیول شول نه و وژل شول. ) البته یوازې هغه طالب مشران چې د پاکستان او امریکا  

اسلام او وطن د ساتنې سرښندویان وو، یو پر بل پسې په پاکستان  له موخو او ارمانونو سره مخالف او په واقعي معنا د  
او افغانستان کې یو یو نښه شول(. طالب ته یو ځل بیا په پاکستان کې روزنځایونه، او هستوګنځایونه رامنځ ته شول،  

   پاکستان د امریکا سره په همغږۍ د طالب لوژیستیکي، نظامي، استخباراتي او ان سیاسي ملاتړ پیل کړ.
امریکا له ټولو هغو لارو چارو او وسایلو کار واخیست چې طالب  پیاوړی کړي، د یوې جګړې د دوام لپاره ترهرڅه  
مهم د جګړې انګیزه ده، امریکا په ډیر بریالیتوب وکولای شول دا انګیزه تولید کړي. امریکا په خپلو نظامی عملیاتو  

په بمباریو، مخوفو زندانونو او هلته د بې ګناه کسانو په وحشیانه   کې د بې ګناه ملکي خلکو په وژلو، د کلیو او بانډو
په عامو خلکو کې کرکه او نفرت رامنځته کړي.   افغانستان د حکومت او امریکا پرضد  ربړولو، وکولای شول د 
 امریکا قصداً داسې سیاستونه غوره کړل چې دلته د دوی حضور، د یو ستراتیژیک ملګري پر ځای د یو استعماري

 حضور بڼه ونیسي. 
د امریکا همدا رویه سبب شوه چې د افغانستان د پخواني جمهور رئیس حامد کرزي او امریکا ترمنځ اختلافات رامنځ 

 ته شي. 

کال ؤ، زه د جمهوري ریاست مطبوعاتی دفتر کې وم، موږ ته هدایت راکړل شو چې له دې وروسته لږ، لږ   ۲۰۰۴ 
له ترهګرۍ سره په مبارزه کې د امریکا پر ناسم چلند هم انتقاد وشي. بالخصوص په دوه مواردو کې. یو د ملکي  

د جګړې تمرکز هم باید هلته وي چیرته  تلفاتو او بل لکه څرنګه  چې د ترهګرۍ مراکز له کرښې ها خوا دي. نو  
 چې د ترهګرۍ مراکز دي. 

دا اختلافات ورځ په ورځ ډیریدل او د امریکا د سیاستونو په اړه بدبینی لا زیاتیدله، په پیل کې داسې فکر کیده چې د  
جګړو په تګلاره کې یوڅه غلطۍ دي، امریکایی پلوه رسنیو او خلکو به ملکي تلفات د ناسمو مالوماتو، تخیکی غلطیو 

ل خو وروسته وروسته دا شک په یقین د بدلیدو په حال کې وو چې او په جګړه کې د ضمني تلفاتو په نوم توجیه کو
امریکا قصداً ملکي خلک وژني ترڅو مخالفینو ته د جګړې انګیزه ورکړي. د همدې اختلافاتو پایله وه چې پخوانی  
  جمهور رئیس حامد کرزی د امریکا او د هغه د داخلی پلویانو د ټولو فشارونو او د حضرت صاحب مجددي د مکرر 
هجرت د ګواښ سره سره حاضر نشو له امریکا سره امنیتي تړون لاسلیک کړي، هغه شرط کېښود چې په افغانستان  
کې باید هوایي بریدونه او د عامو خلکو پر کورونو چاپې بندې شي او تر څو افغانستان کې سوله  تضمین نشي حاضر  

یا دا تړون اشرف غنی د خپل واک په لومړۍ ورځ  نه دی چې له واشنګټن سره امنیتي تړون لاسلیک کړي، البته ب
 بې له دې چې سوله او د افغانستان ثبات او امنیت په کې تضمین شي،لاسلیک کړ. 

د بهرنیو پوځونو د راتګ په هغو لومړنیو ورځو کې د قومی مشرانو یو کاروان بمباري شو، ودونه بمباري شول، د  
کندز شفاخانه او بیا هلته یوه مدرسه بمباري شوه چې په لس هاو ماشومان په کې شهیدان شول، په هر نظامی عملیاتو  

کیدل، یو ځل یوه پیښه د کنړ ولایت د غازی اباد ولسوالۍ کې چې د بهرنیو لخوا به سرته رسیدل ملکي خلک به وژل 
د هیلګل په کلی کې وشوه، لومړی حکومت هلته یو  پلاوی د څیړنو لپاره ولیږو او بیا جمهور رئیس حامد کرزی  
خپله کنړ ولایت ته راغی او د شهیدانو د کورنیو سره یې ولیدل. زه هم د دې هیئت غړی وم، کله چې کابل ته راغلم  
ویسا ورځپاڼې ته مې په دې اړه د هیلګل د قیامت ترعنوان لاندې یوه لیکنه وکړه چې دلته یې د ملکي تلفاتو  د یوې 

 نمونې په توګه کټ مټ را اخلم.  
 

 : د هیلګل قیامت
مه شپه د هیلګل د کلي په خلکو درنه شپه وه. سرماښام نامالومه ویره د ټولو خلکو په زړونو خوره وه، ۲۷د دلوې 

 داسې ویره لکه کله چې به د روسانو قطار راغی او دخلکو د وژنې ویره به په خلکو خپره شوه. 
اباد ولسوالۍ یو وړوکى کلى دى. شاو خوا یي د ګڼه ګوي، ګټو قلا، څنک سر، څنک  هیلګل د کنړ ولایت د غازي  

خوړ، جلالا سر او بارګام سر کلي پراته دي. د هیلګل دکلي شاو خوا غرونه د نښترو په دنګو دنګو ونو پټ دي. د  
و سره د جهاد  کلي مخ  ته یو څو پټي دي او لاندې ترې خوړ او بیا ورسره جوخت هغه سمڅې دي چې د روسان

 پروخت خلکو  جوړې کړې او لا تر اوسه پاتې دي. 
په هیلګل کې لکه د افغانستان د نورو کلیو او بانډو، نه برښنا شته او نه تلویزیون او نور څه چې خلک پرې تر ناوخته  
ویښ پاتې شي، خلک سر ماښام ډوډۍ خوري او دماسخوتن له لمانځه وروسته کټونو ته خیژي او د خواږه خوب  

 غیږې ته ورځي. 
نن هم خلک د ماسخوتن لمانځه سره سم کټونو ته وختل خو البته خوب هیڅ چا ته رانغی. سر ماښام نامالومه ویره د  
ټولو په زړونو کې خپره شوې وه او ټول د یو لوي مصیبت په انتظار کې وو، میندو خپل بچي په غیږو کې کلک 

عسکر سیمې ته راغلي وو او په ابره ګل، ګټو قلا او ګڼه    نیولې او پراته وو. پرون د امریکا او افغانستان د ملي اردو
ګوي کې دیره شوي وو. سرماښام خبر راغلى وو چې د ګڼه ګوي په کلي کې نښته شوې درې امریکائیان وژل شوي 

 او درې تنه دګڼه ګوي اوسیدونکي شهیدان شوي.
له مازیګر  راهیسې د کلي په اسمان رنګا رنګ الوتکې تلې او راتلې. د الوتکو دروند اواز دخلکو په زړونو کې 
ویره لا زیاته کړې وه. خداي خبر د شپې څو ساعته تیر شوي وو، نیمه شپه وه، ډیرې سترګې لا تراوسه ویښې وې 

چې ناڅاپه یو ګړز شو، درانه غږ ټول کلى ولړزاوه، او ډیر میندو لا تر اوسه خپل بچي په غیږ کې کلک نیولې وو 
یا الله خیر!  له ډیرو خولو د هیبت غږ پورته شو. او بیا نو د چاودنو لړۍ پیل شوه، الوتکو د کلي شاوخوا ویشتل پیل  
کړل هر چا خپل واړه ماشومان راواخیستل او له کلي ووتل، د ټولو مخه د نښترو ځنګل او د کلي دخوا سمڅې وې.  
پورته الوتکو اور وراوه او لاندې کنګل او یخې ځمکې د خلکو پښې سوځولې، ډیر خلک او په تیره ماشومان له هیبته  
لوڅې پښې را ووتل، هره خوا د ماشومانو ژړا او د هیبت کړیکې وې، هیڅوک د هیچا له حاله خبر نه وو ټولو  هڅه  

 ځغستل.  کوله چېځان سمڅو ته ورسوي، خو څوک به لویدل او چا به
خلک لا سمڅو ته نه وو رسیدلي چې الوتکې یي سرونو ته ورسیدې او په خلکو یي بمونه ورول شروع کړل، ټوله    

منطقه په سور تنور واوښته بمونه یو پر بل پسې ځمکې ته رسیدل او چاودیدل، د ونو پرخچې او د بدن ټوټې په هوا  
 کړل او ماشومانو میندې .  کې الوتلې او لري لري لویدلې. نور نو میندو ماشومان هیر 

پوره دوه دوه نیم ساعته له اسمانه اور وورید او بیا چوپه چوپتیا شوه، تر لرې لرې د ونو او بوټو ټوټې او ټوټې ټوټې  
 جسدونه پراته وو او ټوله ځمکه په وینو سره وه یواځی د یو نیم ټپیانو سوي زګیروي اوریدل کیدل.

د قیامت شپه تیره شوه، د تورتم سینه په څیریدو شوه، تته رڼا لګیدلې وه خلک بیرته را ستانه شول چې خپل ټپیان او  
پیژندل   نیم جسدونه  په خټو لړلې دسرو غوښو ټوټې پرتې وې خو یو  پیژندل کیدل یواځې  نه  مړي وګوري، مړي 

کیدل، یو ځای څو ماشومان یو دبل پر سر داسې پراته وو لکه کبان چې له سیند څخه وباسې او ډیرۍ پراته وي. لږ  
لرې یوه ښځه دماشوم سره یو ځای داسې پرته وه چې لا اوس یي هم ماشوم په غیږ کې کلک نیولی وو، خو دواړه د  

 بم پرخچو سوري سوري کړي وو، د چا پښې نه وې او د چا سر. 
د ژوندو حالت له مړو بد تر وو، د یو کور اوولس کسان شهیدان شوي او هیڅ څوک نه وو پاتې چې دکور وارث 
وګڼل شي، یو ماشوم یواځې پاتې دى. مور، پلار خویندې ورونه خولا څه چې د کاکا زوی اوماما زوی یي هم نه دي  

 انان د هیلګل په کلي کې په شهادت ورسیدل. کسه ښځې ماشومان، سپین ږیري او ځو ٦۲پاتې. د قیامت په دې شپه 
او  په داسې ظالمانه  بدل  یو امریکایي د وژل کیدو  په ګڼه ګوي کې د  د دیموکراسۍ او بشري حقونو دعویدارانو 
وحشیانه توګه د هیلګل له کلي واخیست. په دې خاطر چې پر کلي د بمبارۍ په تور ملامت ونه ګڼل شي لومړی یي  

نو بیایي د هغوی په عامه وژنه پیل وکړ، بالکل   د کلي خوا ته بمونه ورول شروع کړل او کله چې خلک له کلي ووتل
همداسې لکه څوک چې په ځنګل کې د ژویو ښکار کوي. لومړی یې د ښکار ځای خوا ته وړي او بیا یي ښکار کړي،  

 همداسي لوبه په هیلګل کې امریکائیانو وکړه. 
افغانان دا دیرش کاله دي چې په همدې ظالمانه او بې رحمانه توګه وژل کیږي، افغانان د روسانو لخوا ووژل شول،  
په کورنیو جګړو کې و وژل شول او اوس یي هم ترهګر وژني او هم یي امریکائیان. ترهګر او امریکاییان لاس په  

ې همدې بهرنیانو هم دترهګرۍ لوبه روانه کړي او  لاس یوځای افغانان وژني او اوس خو داسي ډیر شواهد شته چ
هم د ترهګرۍ پرضد د جګړې په نامه دلته میشت دي او افغانان وژني. خو هغه څه چې افغانان یي ډیر وزورول په  
افغانستان د امریکا د قاتلي اردو قومندان جنرال پتریوس هغه سپکاوى دى چې افغانانو ته یي کړى دى. پتریوس وایي  

انانو د امریکاییانو د بدنامولو په خاطر خپل ماشومان په خپلو لاسونو سوځولي دي او ټپیان کړیدي.  یانې چې افغ
افغانان دومره بې رحمه، ظالم او وحشي دي چې یواځې دیوې تبلیغاتي جګړې لپاره خپلو ماشومانو سره داسې چلند  

اسې سپکاوى یواځې یو فاشیست یوه ملت ته کولاي کوي. د پتریوس وینا افغانانو ته ترټولو ستر سپکاوى دى. او د
 شي.

کنړ ته د جمهور رئیس د سفر نه اوه ورځې وروسته په همدې کنړ کې یو امریکا یی هیلیکوپترې په غره کې واړه  
ماشومان په داسې حال کې چې لرګي او خس یی ټولول په ډزو ووژل. داسې ښکاریده لکه چې امریکا په غیر مستقیمه 

وه چې نور یې نو کاملاً یوه استعماري بڼه نیولې    توګه د حامد کرزي اعتراض ته ځواب وایي، د امریکا همدا رویه
 وه.   

د ملکي تلفاتو ترڅنګ یوه بله مسآله چې په شدت د امریکا خلاف جګړې ته انګیزه ورکوله، هغه د زندانو مساله وه.  
په دې زندانو کې  په داسې حال  کې چې  په وحشیانه توګه خلک شکنجه کیدل،  د ګوانتانامو او بګرام زندان کې 

دې چې دوسیه ولري، یا محاکمه شي په زندانو کې ډیرشمیر کسان بې ګناه کسان وو او تر ډیرې مودې به بې له  
 پراته وو. 

کله چې د افغان حکومت په هڅو د بګرام زندان وتړل شو د ازادۍ رادیو د راپور په اساس د عدالت د نړیوالې شبکې  
 مشرې اغلې ټینا فوسټر وویل، افغان حکومت د بګرام زندان د مسوولیت په اخېستو سره خپله ملي واکمني کره کړه. 

د عدالت نړیواله شبکه، په افغانستان کې د هغوی په وینا د امریکا د یو ناقانونه زندان یانې د بګرام زندان د تړل کیدو 
هرکلی کوي. د دغې شبکې اجراییوي مشره وایي، امریکا د زندانیانو د شکنجه کولو او د هغوی لپاره عدالت ته د  

 قونو ماتونکی هېواد دی.لاسرسي زمینې د نه برابرولو له امله د بشري ح
د دغې شبکې مرکز په نیویارک کې دی، چې بشري حقونو او عدالت ته د زندانیانو د لاسرسي په برخه کې کار 

 کوي. 
 ټینا فوسټر وایي: 

)په تېرو کلونو کې د امریکا متحده ایالاتو په ډېرو برخو کې بشري حقونه تر پښو لاندې کړي او زه د یوې امریکایۍ  
له   په بګرام او ګوانتانامو   ۲۰۰۶په توګه خجله یم چې هېواد مې د بشري حقونو ماتونکی دی. موږ  کال راهیسې 

زندانونو کې د بندیانو پر وړاندې د امریکا د حکومت پر ناقانونه چلند نیوکې کوو او هڅه کوو چې زندانیان عدالت  
ته لاسرسی پیدا کړي، خو د امریکا پخوانی ولسمشر جورج ډبلیو بوش او اوسنی بارک اوباما دې کار ته اجازه نه  

زندان کې ډېر داسې کسان بندیان دي چې پرته له شواهدو نیول شوي او په هیڅ ډول جرم تورن    ورکوي. په بګرام 
 دي. نه

دغه راز د امریکا د نیویارک سټي پوهنتون استاد او په بګرام کې د یوه بهرني بندي مدافع وکیل رمزي قاسم چې په  
"امریکا تر   په   ۵۰یوه خبري غونډه کې خبرې کولې وویل:  نیولي او  په بهرنیو هېوادونو کې  ډېر بهرني وګړي 

 افغانستان کې یې په خپل ناقانونه زندان کې بندیان کړي دي". 
"د افغان حکومت سره مو د دغو بهرنیو زندانیانو په اړه خبرې کړي او افغان حکومت عدالت ته د یادو بندیانو د  
لاسرسي پلوي دی. افغان حکومت له موږ سره ژمنه کړې، چې په بګرام زندان کې د شته ټولو افغان بندیانو لپاره به  

 عدالت ته د لاسرسي زمینه برابره کړي(. 
 د پخواني جمهور رئیس ویاند ایمل فیضي خپل یو خبري کنفرانس کې د بګرام زندان په اړه وایی: 

تنه یې دوسیې لري.    ١۶یې دوسیې نلري. نوموړي وویل  له دې ډلې یوازې    ۷۲زندانیانو کې  ٨٨د بګرام په پاتې  
عدلي او   فیضي وایي چې دغه څرګندونې نن د ملي امنیت مشر رحمت الله نبیل د ولسمشر په مشرۍ جوړه شوې  

تنو   ۲۷تنه یې دوسیې لري، د   ١٦زندانیانو له ډلې یوازې  ٨٨قضایي غونډې ته وکړې. د فیضي په وینا د بګرام د 
نورو پر خلاف هیڅ دعوه نشته. باید و ویل  ٤٥په اړه عادي اطلاعات شته، خو د جرم دثبوت لپاره کافي نه دي او 

ر منځ د اختلاف ټکى دی چې امریکا وایي باید ازاد نشي  د افغانستان او امریکا ت زندانیانو موضوع، ٨٨چې د   شي 
ځکه چې دغه کسان بالفعل په جګړه کې نیول شوي دي، ولې د بګرام زندان د دوسیو د څېړنې د کمیټې مشر حقوق 

 پوه عبدالشکور دادرس وایي چې دا بندیان ټول بې ګناه دي او ډېر زر به یې خوشې کړي.
 د بې ګناه بندیانو یوه دردونکي کیسه ښاغلي کریم خرم په خپل کتاب، څلویښت کاله په توپان کې داسې نکل کړې:

ځوان چې له واده وروسته وپوهېد میرمن یې اولاد لري، اراده یې وکړه چې هغه زیارت ته بوځي،  )... یوارزګانی
ته دوې   یوه دښته کې د دوی دواړو لوریو  په  بېرته راستنیدو پر مهال  په موټرسایکل زیارت ته لاړل، د  دواړه 

ایسار کړل. ع  سکرو د ځوان لاسونه تر شا  هلیکوپترې کېناستلې، بهرني عسکر ترې راکوز شول او دوی یې را 
وتړل په هلیکوپټر کې یې نامعلوم ځای ته او له هغه ځایه بګرام ته وړی وو. هغه له هماغه ورځې له خپلې کورنۍ 

 نه ناخبره ؤ او نه پوهېده چې په ځوانه میرمن یې څه تیر شوي دي!! 
ځکه یې د تحقیقاتو پر مهال د څارنوال د هرې پوښتنې په ځواب کې همدغه یوه خبره تکراروله چې }میرمن مې 

 چېرته ده؟{.  
ارزګانی ځوان له خوشي کیدو وروسته چې کور ته ستون شو میرمن یې روغه په کور کې موندلې وه، ځکه بهرنیو 
ځواکونو هغه په هماغه ځای پرېښې وه چې له څو ساعته تیریدو وروسته د مسافرو ډک موټر پرې راغلی وو، هغوی  

 ځوانه او ویرول شوي میرمن خپل کور ته رسولې وه(. 

دا ارزګانی  کلونه کلونه بې ګناه او بې له دې چې څه دوسیه ولري  په زندان کې پروت ؤ  او د خپلې میرمنې  
احوال یې نه درلود چې څه پرې  وشول. بګرام او نور زندانونه له همداسې بندیانو ډک وو، ډیره طبیعی ده چې دا  

د مخالفینو سره یو ځای شي. ځکه خو حامد کرزي به  رنګ کسان دعقدې له مخې او د انتقام په پار ټوپک واخلي او 
 ویل چې زندانونه د ترهګرۍ د روزنې مراکز دي.

د بګرام زندان په خوا کې امریکایانو هم د بګرام زندان دننه او هم په کندهار او د هلمند په شوراب کې پټ زندانو  
درلودل چې د امریکایی او انګلیسي پوځیانو لخوا ساتل کیدل او افغان حکومت ترې هیڅ خبر نه وو. خو بالاخره دا  

 ول. زندانونه رسوا شول او د و خت د حکومت لخوا وتړل ش
 

 نوربیا 
 له پښتون دښمنۍ تر پښتون وژنې 

